
Umhverfis- og auðlindaráðuneyti 
Skuggasundi 1 
101 Reykjavík 
 
Sent í gegnum samráðsgátt 
 

 

Reykjavík, 3. desember 2019. 

 

Umsögn Landverndar um áform um frumvarp til laga um Hálendisþjóðgarð mál nr. 290/2019 í 

samráðsgátt. 

Stjórn Landvernd styður áform um stofnun þjóðgarðs á Miðhálendinu og fagnar því hve vel hefur tekist 
til við undirbúning málsins fram að þessu. Sá árangur sem þegar hefur náðst vekur vonir um að áform 
ríkisstjórnarinnar um Miðhálendisþjóðgarð muni ná fram að ganga.  

Stjórn Landverndar tekur heilshugar undir þau orð að: 

„með stofnun þjóðgarðs á miðhálendinu skapast tækifæri til að ná utan um stjórnun og marka 
stefnu fyrir allt svæðið með markvissum og heildstæðum hætti í samstarfi ríkis og sveitarfélaga. 
Þá skapast tækifæri til að ráðstafa fjármunum í auknum mæli til innviðauppbyggingar á svæðinu 
sem m.a. er nauðsynleg til að fyrirbyggja að verðmæt svæði verði fyrir skemmdum af völdum 
ágangs vegna aukinnar aðsóknar ferðamanna. Ef vel er á málum haldið getur stofnun þjóðgarðs 
haft jákvæð áhrif á byggðaþróun og verið tekjuöflun fyrir atvinnustarfsemi í nærumhverfinu og á 
landsvísu.“ 

Stjórnin telur afar mikilvægt að draga lærdóm af reynslunni af Vatnajökulsþjóðgarði en þar hefur margt 
tekist afar vel.  

Í ljósi þess hve verkefnið er stórt í sniðum tekur stjórnin undir þau sjónarmið að stofna beri 
Miðhálendisþjóðarð með sérstökum lögum sem tryggja heilsteypta stjórnun og víðtækan stuðning. Þá er 
líka skynsamlegt að fella núverandi Vatnajökulsþjóðgarð inn í nýju lögin um Miðhálendisþjóðgarð. 

Mörk þjóðgarðs 

Varðandi mörk þjóðgarðsins þá tekur Landvernd undir þau sjónarmið að meginstefnan verði 
þjóðlendumörkin innan miðhálendislínu, með nauðsynlegum frávikum til tryggja samfelda 
verndun.  Landvernd telur jafnframt að land sem tilheyri ríkisjörðum eigi að verða eftir því sem við á, 
hluti þjóðgarðsins svo hann nái takmarki sínu. Ættu þau sjónarmið að vega þyngra en viðhorf þeirra sem 
hafa umsjón með jörðum í eigu ríkisins eða eins og segir í umsögn Landverndar dags. 29. október sl. um 
textadrög nefndar um miðhálendisþjóðgarð: 

„Nefndin leggur til að ríkisjarðir geti fallið að hluta eða öllu leyti innan þjóðgarðsmarka, kjósi 

þeir aðilar sem fara með umsjón lands fyrir hönd ríkisins að leggja það til. 

Landvernd telur skynsamlegra að vísa til hagsmuna þjóðgarðsins frekar en vilja þeirra aðila sem 

hafa umsjón með ríkisjörðum. Ef færa má rök fyrir því að land sem tilheyri ríkisjörðum sé 

mikilvægur hluti þjóðgarðsins svo hann nái takmarki sínu ætti þau sjónarmið að vega þyngra en 

viðhorf þeirra sem hafa umsjón með jörðum í eigu ríkisins.“ 

Stjórnun 

Varðandi stjórnun leggur Landvernd áherslu á að gerðar séu kröfur um hæfi og þekkingu þeirra sem sitja 
í svæðisráðum. Jafnframt að gæta verði jafnræðis í skipan stjórnar þjóðgarðsins og vara við því að 
meirihluti stjórnarmanna komi frá þeim sveitarfélögum sem hafa sveitarfélagsmörk upp á miðhálendið. 
Um er að ræða þjóðgarð, sem vísar til þjóðarinnar í heild, og því þarf að skipa stjórn í samræmi við það. 
Einnig þarf að gæta hæfis og fagþekkingar þeirra sem skipaðir verða í stjórn. Af þeim sökum er ekki 
skynsamlegt að binda skipan við kjörna sveitarstjórnarmenn. Í þessu sambandi er rétt að minna á að 
sveitarstjórnir hafa skipulagsvaldið og geta því haft mikið að segja um þróun mála þó þeir myndi ekki 
meirihluta stjórnar. 

Skilgreiningar verndarsvæða 

Rétt er að fylgja skilgreiningum IUCN (Alþjóðlegu náttúruverndarsamtakanna sem Landvernd á aðild að) 
um vernduð svæði. Í því sambandi er óskynsamlegt að svæði á hálendinu sem í dag eru skilgreind 
sem  iðnaðarsvæði verði innan mark þjóðgarða. Landvernd telur að þetta geti gengisfellt hugtakið 
„þjóðgarður“. Landvernd leggur því aftur til að þessi svæði verði skilgreind sérstaklega sem jaðarsvæði 
þjóðgarðsins þar sem gæta beri mikillar varfærni í starfsemi svo hún hafi ekki neikvæð áhrif á 
þjóðgarðinn og sérstaklega hvað varðar víðerni eða eins og segir í umsögn Landverndar 29. október sl: 

“Landvernd telur mjög óskynsamlegt að virkjanir verði innan marka þjóðgarðsins og minnir á 

flokka IUCN þar sem ekki er gert ráð fyrir iðnaðarsvæðum innan marka þjóðgarða. Landvernd 

telur að þetta geti gengisfellt hugtakið „þjóðgarður“. Stjórn Landvernd leggur því til að þessi 

svæði verði skilgreind sérstaklega sem jaðarsvæði þjóðgarðsins þar sem gæta beri mikillar 

varfærni í starfsemi svo hún hafi ekki neikvæð áhrif á þjóðgarðinn og sérstaklega víðerni.“ 

 

Þjónusta, rekstrarsvæði og almannaréttur 

Landvernd varar við því að staðsetning á þjóðgarðsmiðstöðum fyrir hvert og eitt svæði verði í höndum 
svæðisráðs. Skynsamlegra er að það gildi skipulag um þetta fyrir þjóðgarðinn sem heild og að svæðisráð 
vinni með frekar útfærslu. 

Landvernd minni á mikilvægi þess að koma á samstarfi við aðila sem nú starfa innan þjóðgarðsins 
gegnum samstarfssamninga. 

Um skipan rekstrarsvæða telur stjórn Landverndar heppilegt að láta náttúrufar og aðgengi ráða skiptingu 
þjóðgarðsins í rekstrarsvæði fremur en mörk sveitarfélaga, en mörk sveitarfélaga eru breytingum háð. 
 

Landvernd minnir á að rannsóknir benda til þess að fjárfesting í þjóðgörðum og vernduðum svæðum skili 
miklum fjárhagslegum ávinningi til samfélagsins, ekki síst nærsamfélagsins.  

Enn hefur ekki verið lokið við uppbyggingu innviða í Vatnajökulsþjóðgarði og því er ekki mögulegt að 
takast á við verkefnið Miðhálendisþjóðgarður með viðunandi hætti nema þjóðgarðurinn fái góðan 
heimamund í upphafi til að fjármagna uppbygginu innviða. Við uppbygging innviða verður þó að taka 
mið af því takmörkuð þjónusta er hluti af aðdráttarafli Miðhálendisþjóðgarðs.  

Landvernd telur að virða beri almannaréttinn og að því skuli ekki greiddur aðgangseyri að 
Miðhálendisþjóðgarði. Landvernd styður að taka megi gjöld fyrir tilgreinda þjónustu og leyfa starfsemi 
innan þjóðgarðsins þar sem því verður komið við.   

Hálendisvegir 

Við úrbætur á vegum þarf að marka heildstæða stefnu fyrir hálendið. Landvernd hefur markað stefnu 
um gerð hálendisvega sem ætti að geta komið að gagni í því sambandi.  

Lokaorð 

Landvernd telur mikið fagnaðarefni hversu vel og greiðlega vinna nefndar um miðhálendisþjóðgarðs 
hefur gengið og er hún heilt yfir góð.  Landvernd varar eindregið við því að iðnaðarsvæði verði staðsett 
innan þjóðgarðs enda samræmist það ekki skilgreiningum IUCN um þjóðgarð og rýrir hugtakið. Stjórn 
Landverndar minnir á að vernd víðerna og náttúru- og menningarminja er kjarninn í verndarsvæðum og 
á það einnig við um fyrirhugaðan þjóðgarð á miðhálendi Íslands.   

 

 
 

Virðingarfyllst, 
f.h. stjórnar Landverndar, 

 
 

Auður Önnu Magnúsdóttir, framkvæmdastjóri 


